
FÍGGJARLÓG

Árni Gregersen

Eftir ætlan, so verður avlop­
ið á fíggjarlógini í 2017 215 
milljónir krónur.

Hetta er nógv tað størsta 
avlop, sum lagt er upp til í 
nakrari fíggjarlóg seinastu 
mongu árini. Í álitinum til 
fíggjarlógina skrivar meir­
lutin, sum umboðar sam­
gonguna og Miðflokkin, at 
loksins fer aftur at bera til at 
niðurrinda almennu skuld­
ina, sum er komin uppá 
heilar seks milljardir krónur.

- Vit hava høgan búskap­
arvøkstur í løtuni, eini 7-8 %, 
við vøkstri í lønargjaldingum 
við 7 % og einum metlágum 
arbeiðsloysi á bara góð 2 
%. Sostatt eru góðar tíð­
ir í løtuni. Hetta sæst aftur 
í uppsparingum hjá fólki 
og vinnu, umframt í ítøki­
ligum fólkavøkstri. Tað er at 
fegnast um, at fólkafráflyt­

ing er vend til fólkavøkstur, 
skrivar meirlutin í fíggjar­
nevndini.

Meirlutin skrivar eisini, at 
vit júst nú hbava góðar tíðir, 
men ger eisini vart við, at ein 
partur av hesum stendst av 
góðum konjunkturum.

- Tað er tí avgerandi, at 
vit halda aftur í rakstrarút­
reiðslunum soleiðis, at rakst­
urin liggur á einum støði, 
sum eisini heldur til minni 
góðar tíðir.

Tey tøl, sum fíggjar­
nevndin hjá Løgtinginum – 
og serliga meirlutin – hevur 
havt at arbeiða við, koma í 
stóran mun frá fíggjarmála­
ráðnum.

Nýggjastu inntøkumet­
ingarnar vísa, at inntøkur 
landskassans fara at vaksa 
við 7,19 prosentum í mum til 
fíggjarlógina í ár.

Samgonan hevur sett 
sær fyri, at hóast inntøku­

vøksturin er stórur, so mugu 
útreiðslunar ikki vaksa við 
meira enn 1,8 prosenti.

Tosað hevur verið nógv 
um yvirupphiting í bú­
skapinum, so fyri at fyri­
byrgja hesum hevur sam­
gonga avgjørt at at flyta 
nakað av íløgunum eitt sind­
ur longur út í mun til tað, 
sum annars stendr í íløgu­
karmunum.

Andstøðan
Í minnilutaálitinum, sum 
umboðini fyri Sambands­
flokkin og Fólkaflokkin 
hava skrivað, verður funnist 
at arbeiðsgongdini í sam­
bandi við viðgerðini av fíggj­
arlógini.

Bárður á Steig Nielsen, 
Sambandsflokkurin og Jacob 
Vestergaard, Fólkaflokkurin 
skriva at minnilutin bert 
í avmarkaðan mun hevur 
verið við í viðgerðini av 

fígg jarlógaruppskotinum, 
og hevur tí ikki eitt álit, 
sum ítøkiligt viðger tær 
einstøku greinarnar í fíggj­
arlógini, men sum meira 
lýsir arbeiðslagið í Fíggj­
arnevndini, serliga í sam­
bandi við viðgerðina av fíggj­
arlógaruppskotinum.

Stórur partur at fíggjar­
lógini liggur í føstum kørm­
um, og tá fyriliggjandi 
fíggjarlógaruppskot ongar 
politiskar raðfestingar hev­
ur, og tí líkist teimum fíggj­
arlógum, sum undanfarna 
samgonga arbeiddi eftir.

Tí tekur minnilutin, sum 
útgangsstøði, undir við stór­
um pørtum av uppskotinum, 
við undantaki av teimum 
prinsipiellu broytingunum, 
ið blivu gjørdar í óðum 
verkum til fíggjarlógina 
fyri inniverandi ár, har 
grundarupphæddin í fólka­
pensjónini bleiv munandi 

skerd, og ein skatta- og 
avgjalds- øði, ið sjáldan er 
sædd áður, bleiv framd. 

Samstundis sum út­
reiðslur blivu fluttar av 
fíggjarlógini til aðrar skatta­
fíggjaðar almennar grunnar 
at gjalda.

Minnilutin sigur seg eis­
ini taka undir við fleiri av 
broytingunum, sum meir­
lutin mælir til, hóast teir 
siga seg ikki hava verið við í 
viðgerðini.

- Síðani hendan samgong­
an tók við landsins leiðslu, 
hevur ein nýggj óskrivað og 
ósamtykt stýrisskipan tikið 
seg upp. 

- Landsstýrið arbeiðir 
mest møguligt uttan um 
Løgtingið, og tá tað ikki ber 
til, tí Løgtingið hóast alt 
er lóggevandi, verður Løg­
tingið brúkt sum "stempul­
kontór" hjá landsstýrinum, 
tí landsstýrisfólkini og løg­

maður stýra viðgerðini í Løg­
tinginum frá byrjan til enda, 
skriva Jacob Vestergaard og 
Bárður á Steig Nielsen.

Landssstýrið 
hevur valdið
Teir báðir tingmennirnir 
úr Fólkaflokkinum og Sam­
bandsflokkinum siga, at 
tað sær út sum landsstýrið 
situr á øllum valdinum og at 
Løgtingið meira er at sam­
meta við eitt stempulkontór 
fyri landsstýrið.

- Skuggaspælið er full­
komið. Allar fyriskrivaðar 
mannagongdir í tingskipan­
ini eru settar til viks. Fíggjar­
nevndin og Løgtingið hava í 
veruleikanum onga ávirkan 
á, hvussu fíggjarlógin fyri 
2017 fer at síggja út, skriva 
teir báðir andstøðutinglim­
irnir í minnilutaálitinum til 
fíggjarlógaruppskotið fyri 
2017.

215 milljónir leypa av
á fíggjarlógini 2017
Hóast ósemja hevur verið um arbeiðið hjá fíggjarnevndini í ár, so eru tó nógvar semjur í uppskotinum

Bárður á Steig Nielsen, Sambandsflokkurin, heldurikki , at minnilutin hevur verið partur av viðgerðini Jacob Vestergaard, Fólkaflokkurin, heldur ikki, at arbeiðsgongdin hevur veirð í lagi


